
Rhannu ei ysblander
(Llythyr Paul at y Colosiaid_19)

Felly, am eich bod wedi cael eich codi i fywyd newydd gyda’r Meseia, rhowch eich holl fryd ar beth sy’n y nefoedd, lle mae’r Meseia yn eistedd yn y sedd anrhydedd ar ochr dde Duw. 2 Edrychwch ar bethau o safbwynt y nefoedd, dim o safbwynt daearol. 3 Buoch farw, ac mae'r bywyd go iawn sydd gynnoch chi nawr wedi ei guddio’n saff gyda’r Meseia yn Nuw. 4 Y Meseia ydy’ch bywyd chi. Pan fydd e’n dod i’r golwg, byddwch chi hefyd yn cael rhannu ei ysblander e. (3:1-4)
Gwelwn eto Paul yn pwysleisio mai nid set o reolau ydy Cristnogaeth  ond ‘bywyd newydd gyda’r Meseia.’  Dangosodd i’r Colosiaid bod rhaid iddyn nhw godi eu llygaid, edrych i fyny i’r nefoedd, a chanolbwyntio ar Dduw nid ar bethau’r byd o’u cwmpas. Roedd Paul eisiau i’r Colosiaid roi eu holl fryd ar beth sy’n y nefoedd.

Mae Iesu yn y nefoedd yn barod. Mae’n teyrnasu gyda Duw! Neges y Beibl ydy y bydd Iesu’n dod yn ôl, a bydd bob un sy’n credu ynddo yn ‘cael rhannu ei ysblander e.’ 
Wyt ti’n sylweddoli pa mor rhyfeddol ydy hyn! Meddylia’r syrpreis fyddai pawb yn gael petaen nhw’n dy weld di yn eistedd hefo’r Frenhines yn ei cherbyd aur, a hwnnw’n cael ei dynnu gan geffylau hardd drwy strydoedd Llundain. Ar ôl teithio drwy'r strydoedd yn chwifio ar bawb, ti’n mynd adre hefo’r Frenhines a sefyll ar falconi Palas Buckingham, cyn mynd i mewn at y frenhines am baned/dishgled!  Ti! WAW! Ond dydi’r darlun yna ddim yn debygol o ddod yn wir nacdi!
Ond mae hyn yn wir – mae Iesu eisiau rhannu ei ysblander hefo ni. Dyn ni ddim yn ei haeddu o gwbl, ond dyna sydd i ddod!
Yn y rhan nesaf o’i lythyr at y Colosiaid mae’n edrych ar yr olwg gyntaf fel petai Paul ei hun yn rhoi rhestr o fân reolau i Gristnogion eu dilyn (sef yn union beth mae o wedi bod yn siarad yn gryf yn ei erbyn). 

Ond, mae’r cymhelliad tu ôl i bob gweithred yn bwysig (h.y. y rheswm pam ti’n gwneud rhywbeth).  

Mae’r Beibl yn glir bod rhaid i Gristnogion fyw bywydau gwahanol i’r pobl o’u cwmpas sydd ddim yn credu yn Nuw. Dro ar ôl tro mae na alwad ar Gristnogion i fyw’n wahanol,

Ond dyn ni’n wahanol. Dyn ni’n ddinasyddion y nefoedd... (Philipiaid 3:20)
Pam mae’n rhaid i Gristnogion ymdrechu i fyw bywydau glân? Ai er mwyn cael pleser o ddilyn rheolau e.e. paid a chysgu hefo dy gariad cyn priodi; paid â meddwi; paid â rhegi; paid â dweud celwydd? 

Na, ein cymhelliad ydy plesio Duw. 
Y Meseia ydy’ch bywyd chi. Pan fydd e’n dod i’r golwg, byddwch chi hefyd yn cael rhannu ei ysblander e.
Yn y rhan nesaf o’r llythyr gwelwn bod rhaid i ni ymdrechu i gael gwared â pethau hyll (pechodau) o’n bywydau, neu byddan nhw’n effeithio ar ein gallu i addoli Iesu a thystio amdano’n ffyddlon.

